
ЧЕТ ТИЛИНИ ЎҚИТИШДА ИНТЕРФАОЛ УСУЛЛАРНИ 
ҚЎЛЛАШНИНГ АЙРИМ ХУСУСИЯТЛАРИ
Олий ўқув юртларида юқори малакали мутахассислар тайёрлашда чет тилининг ўрни беқиёсдир. Тил ўрганишдан асосий мақсад, талабаларда инглиз тилида гапириш кўникмасини ҳосил қилишдир. Бу мақсаднинг рўёбга чиқишида замонавий педагогик технологиялар жуда қўл келади.

Педагогик технология-бу ўқув (дарс) жараёнини  ҳаракатлантирувчи куч ёки олдиндан белгилаб қўйилган аниқ мақсад йўлида ўқитувчининг касбий фаолиятини янгиловчи ва таълимда якуний натижа мажмуи ҳисобланади. 

Бугунги кунда таълим беришда хусусан, чет тилини ўргатишда янги технология элементи бўлган интерфаол усуллардан кенг фойдаланилмоқда. Бу айниқса, амалий машғулотларда яхши самара беради. Интерфаол усуллардан қай бирини қўллаш ва қай даражада қўллаш ўқитувчининг маҳоратига бевосита боғлиқдир.

Интерфаол усулларини қўлловчи ўқитувчи талабаларнинг билим савиясини ва уларнинг нимага қодир ёки қодир эмаслигини эътиборга олмоғи керак. 

«Ақлий ҳужум», «Думалоқ стол», «Тадбиркорлик ўйини», «Занжир», «Ким чаққон» сингари ноанъанавий усуллардан самарали фойдаланиш мумкин. «Думалоқ стол» усули. Даврага топшириқ ёзилган қоғоз қўйилади. Масалан, «Дўстингизнинг сифатларини ёзиб беринг». Ҳар бир талаба саволга ўз жавоб вариантини ёзади ва шеригига узатади. Ҳамма ўз жавобини ёзади кейин муҳокама қилинади, нотўғри жавоблар ўчириб қўйилади, тўғри жавоблар сонига қараб, талабалар билими баҳоланади. 

Интерфаол нима ўзи? Интерфаол бу-ўқитувчи ва талабалар орасида ўзаро ҳамкорлик асосида дарс самарадорлигини ошириш, мустақил фикр бериш кўникмасини шакллантириш, фикр-мулоҳаза, баҳс орқали ўрганилади. +ўйилган мақсадга мустақил, ўзи фаол иштирок этган ҳолда якка, жуфтликда, гуруҳларда жавоб топишга ҳаракат қилади, фикрлайди, баҳолайди, ёзади, далил ва асослар орқали фикрини ёритиб беришга ҳаракат қилади. Бу эса қатнашчиларнинг хотирасида узоқ сақланади. Янги ахборотни ўзлаштиришда танқидий, таҳлилий ёндаша олади. Ўқитувчи фақат йўл-йўриқ кўрсатувчи, кузатувчи, ташкил қилувчи вазифасини бажаради. 

Интерфаол усулда гуруҳни кичик гуруҳчаларга бўлиб, уларни қуйидагича номлаш мумкин «Excellent!» «Wonderful!», «Marvellous!». Масалан: «Сиз адабиётни биласизми?» ўйини. «Who is good at literature?». Бу ўйинда талабалар томонидан жаҳон адабиёти намояндаларининг номлари ва энг машҳур асарлари ҳақида тасаввурга эга эканлиги текширилади. [1]
Асарлар инглиз, немис, француз, рус, ўзбек ва жаҳоннинг бошқа тилларида ёзилган бўлиши мумкин. Бу ўйин талабаларнинг фикрлаш тезлиги ва жавоб реакциясининг зудлик билан амалга оширишга ўргатади. Бу ўйин тил структураларидан инглиз тилидаги пассив қурилмаларни қайтаришга ва фаоллаштиришга ҳам хизмат қилади. Ўйинни ўқитувчи бошлайди ва олиб боради. Кичик гуруҳчалар балларни кўпайтириш учун курашадилар. 

Ўқитувчи асарнинг номини инглизча айтади ва талабалар дарҳол бу китобнинг муаллифини айтадилар. 

Масалан ўқитувчи: “Othello”

Талабалар: was written by W.Shakespeare. 

Биринчи бўлиб жавоб берган талаба ва гуруҳчага 1 балл берилади ва ўйин давом эттирилиб, кейинги асарга ўтилади. Тўғри, янги педагогик технологияларни қўллаш ўқитувчидан маҳорат талаб этади, лекин ўқитувчи ўз ўрнида фани бўйича бўлаётган ўзгаришу янгиликлардан хабардор бўлиши лозим. 

Машғулотларни суҳбат-саволлар асосида ташкил қилиш ҳам тил ўрганишда самарадорликни оширади. Таълим беришнинг прогрессив усулларига мурожаат қилиш ҳар қандай даргоҳда рақобат муҳитини вужудга келтириб, педагогларни ўз устида ишлашга ундайди. Бу эса талабаларнинг фанларга қизиқишини кучайтирибгина қолмасдан, ўзлаштириш даражасини ошишига, мустақил фикрлашни ривожлантириш, илмий ва ҳаётий мулоҳазалар юритишга ўргатади. Машғулотда талабаларнинг мавзу бўйича қанчалик билимга эга бўлганини текшириш учун турли хил усулларни қўллаш мумкин. Масалан, савол-жавоблар, тест, текширув диктанти, интеллектуал ўйинлар, ребусларни ечиш, дарсда муайян ролларни ижро этиш каби усуллардан фойдаланиш ўринли бўлади.[2]
 Ноанаънавий усуллардан фойдаланиб машғулот ўтилганда, аудиторияда ишчанлик кайфияти ҳукм суради, ўқув материали аниқроқ англашилади, муҳими хотирада узоқ сақланиб қолади. Ўқитувчи машғулотларда қўллайдиган методик усулларни тез-тез алмаштириб туриш керак, шунда талабаларнинг дарсга қизиқиши янада ортиб боради.        

         Замонавий педагогик технологияни жорий этиш бўйича интерфаол усулида ўтказиладиган ҳар бир машғулот ўзининг ижобий натижасини бериши шубҳасиз.

